
commencer dés l’enfance : à quoy ſe rapporte ce Prouerbe,
qu’il faut ployer l’ozier tandis qu’il eſt tendre.




Election.


ELle eſt peinte en Femme, que ſon âge & ſa mine
rendent venerable, ayant deuant elle vn Cœur, qui
pend au bout d’vne chaiſne, & vn Ecriteau qu’il n’eſt
point de meilleure Eſlection que celle qu’on fait de la Vertu,
dont le Cheſne eſt icy le ſymbole, à cauſe de ſa force & de ſes
profondes racines ; Comme au contraire, il n’y a point de pire
choix que celuy du Vice, repreſenté par le Serpent. 




Desir magnanime et generevx.


L’Action de ce ieune Guerrier teſmoigne aſſez
clairement iuſques où l’ardent deſir de la Gloire
pouſſe les ieunes courages. Que ſi ie ne me trompe,
c’eſt icy la figure de cét ancien Lyſimachus, qui
dans l’Amphiteatre fut ſi courageaux & ſi hardy, que de combattre vn Lion, auquel il arracha la langue.




Domination.


CE Serpent enlacé ſur la teſte de ce Guerrier, qui
eſtend vne main, & tient de l’autre vn grand Sceptre,
au bout duquel ſe voit vn Oeil, eſt vne marque
de Domination & d’Empire. Cela nous eſt 
confirmé par l’exemple de Seuere, & du ieune Maximin, auſquels
vn Serpent, qui leur ceignit à tous deux la teſte ſans les 
offenſer, 
fut vn exemple de leur future grandeur. Quant à l’Oeil
qui eſt au bout du Sceptre, il ſignifie la vigilance que doit auoir 
vn grand Prince, dont le commandement eſt abſolu ſur les 
peuples.

